
Dagstukkies 2017  

Donderdag 6 Julie 
Skrifgedeelte: Matteus 3:1-12 (1933/53-vertaling) 
Fokusgedeelte: Matteus 3:8 

Dra vrugte wat wys dat jy bekeer is 
Mense was aangegryp deur die preek van Johannes die Doper! Sy preek was 

baie eenvoudig: “Bekeer julle, want die koninkryk van die hemele het naby 
gekom” (3:2). Vir die Jode het dit beteken dat die beloofde Messias – die 
Verlosser – gekom het. Hulle het verwag dat Hy hulle sal verlos uit die mag van 
die Romeine. 

Daarom kom hulle in groot getalle na Johannes toe. Hulle bely hulle sonde, 
belowe bekering en laat hulle doop. Almal was egter nie ernstig met hulle 
bekering nie, baie het geringe aanpassings aan hulle lewe gemaak. So het hulle 
probeer “om te vlug vir die toorn wat aan die kom is” (3:7). Hulle het gedink dat 
dit genoeg is om uit hulle geslagsregister aan te wys dat hulle die nageslag van 
Abraham is (3:9). As hulle bekering beloof en hulle afkoms van Abraham kan 
wys, dan is hulle veilig! 

Johannes stamp egter hulle kaartehuisie om! “Dra vrugte wat by die bekering 
pas”! Bekering beteken nie om so hier en daar ‘n paar aanpassings aan jou lewe 
en lewenswyse te maak nie; bekering is verandering van jou hele lewe en 
lewenswyse. Jy skeur sonde uit jou lewe uit en jy hou elke dag daar-mee aan. En 
ook: Jy doen elke dag met volle oorgawe net dit wat God in sy Woord van jou eis. 
Jy wys met jou hele lewe en lewenswyse dat jy jou elke dag bekeer! 

Hoe gaan jy vandag wys dat jy bekeer is en dat jy aanhou om jou te bekeer? 
Sing: Psalm 138:1, 2 (1936) 

